
 1. Իրավական ակտի անհրաժեշտությունը

«Կոմիտասի թանգարան-ինստիտուտ» պետական ոչ առևտրային կազմա​կերպություն ստեղծելու  մասին» Հայաստանի Հանրապետության կառավարության որոշման նախա​գծի ընդունման անհրաժեշտությունը պայմանավորված է պետական ոչ առևտրային կազմակերպության ստեղծմամբ, ինչը կնպաստի հայ մեծանուն երգահանի կյանքի, գործունեության և ստեղծագործական ժառանգության  ներկա​յացմանն  ու հանրահռչակմանը, հայ երաժշտական մշակութային ժառանգության ամբողջապես և անաղարտ պահպանմանն ու վերարտադրմանը: 
2. Ընթացիկ իրավիճակը և խնդիրները
Կոմիտասը դարակազմիկ երևույթ է, հայ երաժշտական մշակույթի այն բա​ցառիկ երախտավորը, որի մասին գրվել և շարունակվում են գրվել աննախադեպ թվով հետազոտություններ, մենագրություններ, հոդվածներ, հուշագրություններ, գե​ղարվեստական ստեղծագործություններ: Այդ աշխատասիրությունների մեծաքանա​կությունն արդեն պայմանավորել է կոմիտասագիտության սկզբնավորումն ու զար​գացումը: 

Կոմիտասն իր ստեղծագործական ոչ երկարատև կյանքի ընթացքում ծա​վալել է բազմակողմանի ու արդյունաշատ գործունեություն՝ մեծապես կանխորոշելով հայ երաժշտական արվեստի զարգացման հետագա ուղիները: Նա հանդիսանում է հայ ազգային դասական երաժշտական դպրոցի հիմնադիրը և իր նախորդների նվա​ճումների և համաշխարհային հարուստ փորձի օգտագործման ճանապարհով ստեղ​ծել է հայ երաժշտության ազգային ոճը՝ խարսխված հայ ժողովրդական երգի վրա: Կոմիտասը մոռացությունից փրկեց հայ գեղջուկի երգը: Նրա գործունեությունն այս տեսակետից համեմատելի է Մեսրոպ Մաշտոցի սխրանքի հետ: Իր ողջ կյանքում նա հավաքում ու գրառում էր հայ ժողովրդական երաժշտությունը: Նա բազմաձայնեց հայ ժողովրդական երգն ու հոգևոր եղանակները՝ ստեղծելով ազգային բազմա​ձայ​նությունը (պոլիֆոնիան): Կոմիտասը գիտնական հետազոտող էր և հայ նոր երաժշտագիտության հիմնադիրը: Իր ուսումնասիրություններով Կոմիտասը սկզբնավորեց երաժշտական բանագիտությունն ու երաժշտական միջնադարագի​տությունը: Կոմիտասը նաև  մանկավարժ էր: Իր մանկավարժական գործունեության մեջ նա խիստ կարևորում էր ազգային երաժշտական կադրերի պատրաստման ան​հրաժեշտությունը: 
Հայ երաժշտական արվեստի հետագա զարգացումն ընթացել է Կոմիտասի նախանշած ուղիով, իսկ դրա համար անհրաժեշտ պայմաններ ստեղծվեցին միայն Խորհրդային Հայաստանում: Ստեղծվեց Հայաստանի կոմպոզիտորների միության մեջ միավորված հզոր կոմպոզիտորական դպրոց, որը հայ երաժշտությունը տարա​ծեց աշխարհով մեկ: Մի կողմից՝ հորինվեցին ինքնատիպ ստեղծագործություններ, մյուս կողմից՝ հայ կոմպոզիտորների ստեղծագործության անբաժանելի մասը դար​ձան ժողովրդական երգերի մշակումները, ընդ որում՝ ոչ միայն ձայնի ու երգչախմբի, այլև՝ տարբեր կազմերի համար: Ձևավորվեց աշխարհում հայտնի կատարողական (վոկալ և նվագարանային) հայկական դպրոց: Երևանում հիմնադրվեց պետական կոնսերվատորիան, որը Հայաստանի Մինիստրների սովետի որոշմամբ 1946-ի դեկ​տեմբերին իրավացիորեն անվանակոչվեց Կոմիտասի անունով: Երևանում և հան​րապետության ողջ տարածքում ստեղծվեց մանկական երաժշտական դպրոցների ծավալուն ցանց, որտեղ երաժշտական կրթություն էին ստանում հայ մանուկները: 1937 թվականի ապրիլին Երևանում ծնունդ առավ հայ երաժշտական իրականության մեջ առաջին պրոֆեսիոնալ երգչախումբը` Հայաստանի պետական երգչախումբը` 25–30 երգիչներից բաղկացած (ներկայում՝ միջազգային ճանաչում ձեռք բերած Հայաստանի պետական ակադեմիական երգչախումբ): 

Չնայած Կոմիտասի անգնահատելի մեծ դերին՝ նրա ստեղծագործական ժառանգությունն ու անձնական իրերն առ այսօր գտնվում են տարբեր կազմա​կեր​պությունների արխիվներում և պահոցներում: Գերակշիռ մասը, ինչպես նաև ռոյալն այսօր գտնվում են Ե. Չարենցի անվան գրականության և արվեստի թանգարանում: Կոմիտասին վերաբերող հսկայածավալ նյութեր պահպանվում են ՀՀ ԳԱԱ արվեստի ինստիտուտի արխիվում, բազմաթիվ հրատարակություններ, վավերագրական, գե​ղարվեստական ֆիլմեր, ձայնային և լուսանկարչական, տեսագրված նյութեր կան արխիվներում: 

Վերը նշված հանգամանքները հիմք ընդունելով՝ 2013 թ. մայիսի 30-ին Հա​յաստանի Հանրապետության Նախագահը Կոմիտասի թանգարան-ինստիտուտ ստեղծելու առաջարկով հանդես է եկել «Հայաստան» համահայկական հիմնադրամի Հոգաբարձուների խորհրդի նիստում: Թանգարան-ինստիտուտը կառուցվում է զբո​սայգում գտնվող նախկին Մշակույթի պալատի տեղում, որը անհատույց օգտագործ​ման իրավունքով ՀՀ կառավարությանն է տրամադրել «Հայաստան» համահայ​կական հիմնադրամը՝ իր հոգաբարձուների խորհրդի մայիսին կայացած որոշմամբ: Կառուցապատման ծախսերը հոգում է «Փյունիկ» հիմնադրամը՝ սիրիահայ բարերար Գաբրիել Ջեմբերջյանի աջակցությամբ: Ճարտարապետը Արթուր Մեսչյանն է: Այն լինելու է ոչ միայն զուտ թանգարան, այլև ակտիվ, պարբերաբար անցկացվող միջոցառումներով թանգարան-մշակութային կենտրոն, որտեղ մարդիկ հնարավո​րություն կունենան ծանոթանալ Կոմիտասի ժառանգությանը, հաղորդակից լինել հայ հոգևոր և ժողովրդական երաժշտարվեստի պատմությանն ու ձևավորման գործըն​թացին: 
Կոմիտասի թանգարան-ինստիտուտն այցելուների առջև իր դռները կբացի 2014 թվականի սեպտեմբերին: Այս նախաձեռնությունը համարվում է մշակույթի ոլորտի 2014 թվականի գերակա ուղղություններից մեկը: Ձեռնարկը կարևորվում է նաև այն հանգամանքով, որ 2014 թվականին լրանում է Կոմիտասի ծննդյան 145-ամյակը, և այս առիթով տարին հռչակվել է որպես Կոմիտասի տարի: 
3. Կարգավորման նպատակը և բնույթը 

ՊՈԱԿ-ի կարգավիճակը և պետական հոգածությունը կապահովեն հանրա​պետությունում կոմիտասագիտության զարգացումը, Կոմիտասի ստեղծագործական ժառանգության համակարգված հավաքումը, հետազոտումը և հանրահռչակումը: ՊՈԱԿ-ը կունենա թանգարանային մաս, գիտահետազոտական կենտրոն, համեր​գային դահլիճ, երաժշտական ստուդիա, գրադարան, հրատարակչություն: 
ՊՈԱԿ-ի պահպանման ծախսերը կապահովվեն 2014 թ. պետական բյուջեով`  08 բաժնի 02  խմբի 02 դասի «Թանգարանային ծառայություններ և ցուցահան​դես​ներ» ծրագրով նախատեսված  հատկացումների հաշվին:  

4. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է Հայաստանի Հանրապետության մշակույթի նախա​րարության աշխատակազմի իրավաբանական ու մշակութային ժառանգության և ժողովրդական արհեստների վարչությունների կողմից:

5. Իրավական ակտի կիրառման դեպքում ակնկալվող արդյունքը 

Կոմիտասի թանգարան-ինստիտուտը կդառնա մեծանուն երգահանի կյանքի և ստեղծագործական գործունեության ներկայացման բացառիկ կենտրոն, որը կա​պահովի հայ երաժշտական մշակութային ժառանգության ամբողջապես, մաքուր և անաղարտ պահպանումը, ներկայացումը և սերունդներին փոխանցումը: 

